
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Broj: UP1 03-1- 37-7-120-3/15 BA
Datum: 13.07.2015. 
Na osnovu člana 40. stav (1) tačka a) Zakona o zaštiti ličnih podataka („Službeni glasnik BiH“ broj: 49/06, 76/11 i 89/11) i člana 61. Zakona o upravi („Službeni glasnik BiH“ br. 32/02 i 102/09), rješavajući po službenoj dužnosti u predmetu prikupljanja medicinske dokumentacije od strane Zavoda zdravstvenog osiguranja Kantona Sarajevo, u svrhu rješavanja zahtjeva za refundaciju naknade plate za vrijeme privremene spriječenosti za rad, Agencija za zaštitu ličnih podataka u Bosni i Hercegovini donosi sljedeće: 
R J E Š E NJ E

I. Zabranjuje se Zavodu zdravstvenog osiguranja Kantona Sarajevo da osim Izvještaja o privremenoj spriječenosti za rad, prikuplja medicinsku dokumentaciju osiguranika od njihovih poslodavaca, u svrhu rješavanja zahtjeva za refundaciju naknade plate za vrijeme privremene spriječenosti za rad preko 42 dana.

II. Nalaže se Zavodu zdravstvenog osiguranja Kantona Sarajevo da, osim Izvještaja o privremenoj spriječenosti za rad, uništi medicinsku dokumentaciju osiguranika prikupljenu od njihovih poslodavaca, u svrhu rješavanja zahtjeva za refundaciju naknade plate za vrijeme privremene spriječenosti za rad preko 42 dana. 

III. Zavod zdravstvenog osiguranja Kantona Sarajevo je dužan izvršiti naloženu upravnu mjeru pod tačkom II dispozitiva u roku od 90 dana od dana prijema ovog Rješenja, o čemu će u istom roku dostaviti pismenu obavijest i dokaz Agenciji za zaštitu ličnih podataka u Bosni i Hercegovini.  
O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija) je došla do saznanja da Zavod zdravstvenog osiguranja Kantona Sarajevo (u daljem tekstu: Zavod), od poslodavaca sa područja svoje nadležnosti, traži da uz zahtjev za refundaciju naknade plate za  vrijeme privremene spriječenosti za rad preko 42 dana za svog zaposlenika, dostave nalaz doktora specijaliste, ljekarske komisije i slično, u suprotnom ne može odlučivati meritorno po podnesenom zahtjevu. 

Naime, Delegacija Evropske komisije u Bosni i Hercegovini je zatražila mišljenje od Agencije u vezi pravnog osnova Zavoda da uz zahtjev za refundaciju sredstava po osnovu naknade za vrijeme privremene spriječenosti za rad preko 42 dana, traži kopiju nalaza specijaliste ginekologije i akušerstva, na osnovu kojeg je porodični ljekar produžio bolovanje nakon 42 dana zaposlenici Delegacije Evropske komisije u Bosni i Hercegovini. U prilogu zahtjeva za mišljenje, dostavljen je poziv Zavoda zdravstvenog osiguranja Kantona Sarajevo za ispravku/dopunu zahtjeva br. 02-/2014. od 19.12.2014. i Zahtjev za refundaciju Delegacije Evropske unije u Bosni i Hercegovini.

S tim u vezi, Agencija je aktom broj: UP1 03-1-37-7-120-1/15 BA od 11.05.2015., od Zavoda zatražila informaciju o pravnom osnovu i razlogu za traženje navedene dokumentacije od poslodavca.

Zavod je aktom broj: 02-7628/15 od 19.05.2015., dostavio informaciju da se iz samog naziva instituta i člana 43. Zakona o zdravstvenom osiguranju („Službene novine FBiH“ br. 30/97, 7/02, 70/08 i 48/11) uočava da pravo na naknadu plate, pa time i povrat isplaćene naknade u regresnom postupku, ostvaruje isključivo po osnovu privremene spriječenosti za rad, za čije utvrđivanje je nadležan izabrani ljekar primarne zdravstvene zaštite ili ljekarska komisija. Iz toga proizilazi da Zavod u postupku rješavanja ovih zahtjeva, kao prima facie dokaz, mora cijeniti ocjenu i nalaz ljekara o činjenici utvrđivanja privremene spriječenosti za rad, njegovom osnovu i vremenskom trajanju. 
Traženje ovih Izvještaja o privremenoj spriječenosti za rad (doznaka) je obaveza Zavoda decidno propisana članom 59. Zakona o zdravstvenom osiguranju i članom 5. Odluke o naknadi plate za vrijeme privremene spriječenosti za rad („Službene novine KS“ br. 6/04 i 25/09), te članovima 4., 6., 10. i 26. Pravilnika o postupku i kriterijima za utvrđivanje privremene spriječenosti za rad zbog bolesti, povrede ili drugih okolnosti („Službene novine FBiH“ br. 66/12).
Ukoliko podnosilac zahtjeva uz zahtjev propusti da priloži potrebnu dokumentaciju, Zavod na osnovu člana 67. Zakona o upravnom postupku („Službene novine FBiH“ br. 2/98 i 48/99), a u vezi sa članom 63. Zakona o zdravstvenom osiguranju, ne odbacuje zahtjev, već poziva na dopunu zahtjeva sa relevantnom dokumentacijom.

Na kraju je istaknuto mišljenje i stav da, postupajući u skladu sa navedenim materijalnim propisima i opisanoj proceduri, Zavod u postupku rješavanja ovih zahtjeva ne vrši nepravilnosti u obradi ličnih podataka. 

U provedenom postupku je utvrđeno da Zavod traži od poslodavaca da uz zahtjev za refundaciju naknade plate za vrijeme privremene spriječenosti za rad preko 42 dana, osim Izvještaja o privremenoj spriječenosti za rad (u daljem tekstu: doznake), dostave nalaz doktora specijaliste, ljekarske komisije i slično, u svrhu rješavanja odnosnog zahtjeva. 

Cilj Zakona je da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose. U skladu sa članom 3. Zakona „kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.” Istim članom je definisano da „obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultovanje, korištenje, otkrivanje prijenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje.” 
Shodno navedenim odredbama Zakona, Zavod je kontrolor obrade ličnih podataka osiguranika, koji od njihovih poslodavaca prikuplja dokumentaciju u vezi privremene spriječenosti za rad preko 42 dana, u svrhu rješavanja zahtjeva za refundaciju naknade plate poslodavcu.  

Zakon je opšti propis koji reguliše zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije. I u slučajevima kada drugi zakon zbog određenih specifičnosti reguliše obradu ličnih podataka, obaveza poštovanja principa obrade ličnih podataka koji su propisani u članu 4. Zakona, obavezujuća je za sve one koji obrađuju lične podatke. 
U ovoj pravnoj stvari, relevantna su dva principa, i to princip pravičnosti i zakonitosti, te princip proporcionalnosti. 

Princip obrade ličnih podataka na pravičan i zakonit način, propisan u članu 4. tačka a) Zakona, znači obradu ličnih podataka na osnovu i u skladu sa relevantnim zakonom i podzakonskim aktima. U ovoj pravnoj stvari relevantni su: 

· Zakon o zdravstvenoj zaštiti („Službene novine FBiH“ br. 46/10),
· Zakon o pravima, obavezama i odgovornostima pacijenata („Službene novine FBiH“ br. 40/10), 

· Zakon o zdravstvenom osiguranju,

· Pravilnik o postupku i kriterijima za utvrđivanje privremene spriječenosti za rad zbog bolesti, povrede ili drugih okolnosti,
· Odluka o naknadi plate za vrijeme privremene spriječenosti za rad.
Princip proporcionalnosti propisan u članu 4. tačka c) Zakona, obavezuje kontrolora da obrađuje lične podatke samo u mjeri i obimu koji je neophodan za ispunjenje određene svrhe. Ovaj princip podrazumijeva obradu ličnih podataka u obimu koji je propisan zakonom ili podzakonskim aktima. Ukoliko mjera i obim obrade ličnih podataka nisu propisani zakonom ili podzakonskim aktima, onda se lični podaci obrađuju u minimalnom obimu koji je neophodan da bi se postigla svrha obrade. 

Shodno članu 3. Zakona, zdravstveno stanje spada u posebnu kategoriju ličnih podataka, a sama obrada tih ličnih podataka je načelno zabranjena, osim u izuzetnim slučajevima utvrđenim u članu 9. Zakona. Od propisanih izuzetaka, poslodavac može prikupljati medicinsku dokumentaciju uz saglasnost zaposlenika, ukoliko je isti na svoju inicijativu dostavi poslodavcu. Također, poslodavac može prikupljati medicinsku dokumentaciju zaposlenika, ako je to potrebno za izvršavanje obaveze ili posebnih prava poslodavca, iz oblasti radnog prava u onoj mjeri u kojoj je ovlašten zakonom. Međutim, za refundaciju naknade plate poslodavcu su potrebne samo doznake o bolovanju, tako da navedeni izuzetak ne može biti osnov za traženje medicinske dokumentacije od zaposlenika. 
Naime, Zakon o zdravstvenoj zaštiti u članu 26. propisuje da „svaki građanin ima pravo da zdravstvenu zaštitu ostvaruje uz poštovanje najvišeg mogućeg standarda ljudskih prava i vrijednosti, odnosno ima pravo na fizički i psihički integritet i na sigurnost njegove ličnosti, kao i na uvažavanje njegovih moralnih, kulturnih, religijskih i filozofskih ubjeđenja.“ Članom 27. stav (2) istog zakona, između ostalih, garantuje se i pravo na povjerljivost informacija i privatnost, pravo na tajnost podataka, lično dostojanstvo i uvid u medicinsku dokumentaciju.
Zakon o pravima, obavezama i odgovornostima pacijenata u članu 25. propisuje da svaki pacijent ima pravo na povjerljivost svih ličnih informacija koje je saopštio nadležnom zdravstvenom radniku, uključujući i one koji se odnose na njegovo stanje zdravlja i potencijalne dijagnostičke i terapijske procedure, pa i nakon njegove smrti. U članu 27. ovog zakona je propisano da podaci iz medicinske dokumentacije spadaju u lične podatke o pacijentu i predstavljaju službenu tajnu. U lične podatke iz stava (1) ovog člana, spadaju svi identifikacijski i identificirajući podaci o njegovom zdravstvenom i medicinskom stanju, dijagnozi, prognozi i liječenju, te podaci o ljudskim supstancama na osnovu kojih se može utvrditi identitet lica, kao i doznake za bolovanje koje se uručuju poslodavcu u zatvorenoj koverti. 

Iz navedenih odredbi jasno proizlazi da svaki čovjek ima osnovno ljudsko pravo na privatnost i povjerljivost informacija koje se odnose na njegovo zdravstveno stanje. Tim zakonima je propisano i ko sve ima pravo na te informacije i pod kojim uslovima. Kada je u pitanju poslodavac, isti je ovlašten da prikuplja samo doznake za bolovanje, kako bi mogao izvršiti obaveze, odnosno posebna prava iz oblasti radnog prava u mjeri u kojoj je ovlašten zakonom. 
Jedno od prava zaposlenika za vrijeme privremene spriječenosti za rad je naknada plate, koju je dužan isplaćivati poslodavac. U slučaju privremene spriječenosti za rad preko 42 dana, poslodavac ima pravo da traži refundaciju isplaćene naknade od Zavoda, u skladu sa odredbama Zakona o zdravstvenom osiguranju i Pravilnika o postupku i kriterijima za utvrđivanje privremene nesposobnosti za rad zbog bolesti, povrede ili drugih okolnosti. 
Navedeni Zakon u članu 55. propisuje da privremenu spriječenost za rad utvrđuje izabrani doktor medicine primarne zdravstvene zaštite u zdravstvenoj ustanovi, odnosno privatnoj praksi. Isto propisuje i Pravilnik o postupku i kriterijima za utvrđivanje privremene nesposobnosti za rad zbog bolesti, povrede ili drugih okolnosti u članu 6., s tim da se navedeno odnosi za prvih 42 dana spriječenosti za rad, dok privremenu spriječenost za rad preko tog perioda utvrđuje Prvostepena ljekarska komisija. Shodno članu 26. ovog Pravilnika, za vrijeme privremene spriječenosti za rad, osiguranik ostvaruje kod poslodavca pravo na naknadu plate po osnovu propisanog obrasca Izvještaj o privremenoj spriječenosti za rad, odnosno doznakama.    

Iz navedenih odredbi jasno proizlazi da, kada je u pitanju zdravstvena sposobnost i privremena spriječenost za rad, poslodavac u vezi svog zaposlenika može obrađivati jedino podatke koji su mu dostavljeni u doznakama za bolovanje. To znači da poslodavac ne može zahtijevati od zaposlenika da mu dostavi bilo kakav nalaz u vezi sa bolešću povodom koje je u stanju privremene spriječenosti za rad.  

Refundacija naknade plate za vrijeme privremene spriječenosti za rad od Zavoda, regulisana je Odlukom o naknadi plate za vrijeme privremene spriječenosti za rad. U članu 3. stav (1) Odluke propisano je da naknadu plate za vrijeme privremene spriječenosti za rad obračunava i isplaćuje pravno, odnosno fizičko lice, a Zavod je obavezan vratiti isplaćenu naknadu u roku od 45 dana od dana prijema zahtjeva za povrat. Shodno članu 5. iste Odluke „Zahtjev za refundaciju se podnosi poslovnici zdravstvenog osiguranja prema mjestu uplate doprinosa. Uz zahtjev se prilažu doznake izdate od ovlaštenog ljekara, potvrda o neto isplaćenoj plati (obrazac ZO-PL) i spisak radnika za koje se traži povrat isplaćene naknade (obrazac NPL-1)“.

Dakle, poslodavac ne samo da nije dužan priložiti nikakav ljekarski nalaz uz zahtjev za refundaciju, već ne smije tražiti od zaposlenika da mu dostavi nalaz izabranog doktora medicine ili ljekarske komisije u bilo koju svrhu. 
Nesporno je i da Zavod zdravstvenog osiguranja Kantona Sarajevo kao nadležan u konkretnom slučaju, može vršiti provjeru rada izabranog doktora ili ljekarske komisije, ali taj nadzor će izvršiti u skladu sa relevantnim odredbama Pravilnika o postupku i kriterijima za utvrđivanje privremene nesposobnosti za rad zbog bolesti, povrede ili drugih okolnosti iz Poglavlja IV – Nadzor na radom izabranog doktora, odnosno ljekarske komisije. U članu 24. ovog Pravilnika je propisano da nadležni zavod može zahtijevati od izabranog doktora, odnosno ljekarske komisije, podnošenje izvještaja i o pojedinačnim slučajevima utvrđivanja privremene spriječenosti za rad, ukoliko postoji osnovana sumnja da je privremena spriječenost za rad utvrđena suprotno odredbama Pravilnika, odnosno zakona.
Dakle, Zavod može obrađivati podatke o zdravstvenom stanju osiguranika kroz izvještaj izabranog doktora, odnosno ljekarske komisije u okviru posebnog postupka koji se odnosi na nadzor rada konkretnog doktora ili ljekarske komisije, ali ne u okviru postupka rješavanja zahtjeva poslodavca za refundaciju, koji nema pravnog osnova da traži od zaposlenika da dostavi bilo kakvu medicinsku dokumentaciju, nalaz i slično.

Pored naprijed navedenog, prikupljanje medicinske dokumentacije, kako od strane poslodavca tako i od Zavoda, je neproporcionalno u odnosu na svrhu zbog koje se prikuplja, a to je refundacija naknade plate. Ista svrha se postiže i dostavljanjem doznaka o bolovanju, koje izdaje doktor medicine. Naime, doznake sadrže rubrike u koje doktor medicine upisuje šifru bolovanja, datum početka i datum završetka bolovanja, da li je bolovanje do ili preko 42 dana, da li je pacijent upućen na ljekarsku komisiju itd. Na osnovu doznaka koje se dostavljaju poslodavcu za svaki mjesec, vrši se i obračun naknade plate. Iste doznake se dostavljaju i Zavodu radi kontrole obračuna i rješavanja zahtjeva za refundaciju.  
Budući da se obračun naknade plate, kao i refundacija naknade plate mogu izvršiti na osnovu doznaka, traženje od zaposlenika/osiguranika da dostave nalaze doktora specijaliste, ljekarske komisije i slično, prevazilazi potrebnu mjeru i obim takve obrade ličnih podataka. Princip proporcionalnosti je ispoštovan važećom Odlukom o naknadi plate za vrijeme privremene spriječenosti za rad, kojom je propisano da se uz zahtjev za refundaciju prilažu doznake, spisak zaposlenika za koje se traži refundacija i potvrda o neto isplaćenoj plati. Prikupljanje dokumentacije mimo propisane navedenom Odlukom, suprotno je principu proporcionalnosti.
Na osnovu naprijed navedenog, utvrđeno je da Zavod traženjem nalaza doktora specijaliste, ljekarske komisije i slično, u svrhu rješavanja zahtjeva za refundaciju naknade plate za vrijeme privremene spriječenosti za rad preko 42 dana, obrađuje lične podatke suprotno principu pravičnosti i zakonitosti, kao i principu proporcionalnosti, propisanim u članu 4. tačka a) i c) Zakona. Također, utvrđeno je da ovakvim postupanjem primorava poslodavce da i sami postupaju suprotno principima obrade ličnih podataka. 

Shodno utvrđenom, na osnovu člana 40. stav (2) tačka e) i člana 41. stav (1) Zakona, riješeno je kao u dispozitivu rješenja.

Pouka o pravnom lijeku: Protiv ovog rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostave rješenja

                                                                                                     D I R E K T O R
                                                                                        P.O.      Petar Kovačević     
Dostavljeno:                                                                                      

· Zavod zdravstvenog osiguranja Kantona Sarajevo
Ložionička br. 2, Sarajevo                              
· Spis predmeta                               

